KONSTITUZIO-AUZITEGIAREN 194/2004 EPAIA: 41/1997 LEGEAK PARKE NAZIONALAK KUDEATZEKO EZARRITAKO EREDUA KONSTITUZIOAREN AURKAKOA DA
Konstituzio-auzitegiak 102/1995 epaian ezarri zuen parke nazionalak izendatzeko adierazpenek oinarrizko izaera dutela.
Elkarrekiko kudeaketa-sistema eta eskumen-banaketako sistema bat datoz, honako kasuetan:
a) Elkarrekiko kudeaketa-sistema oinarrizkotzat jo ahal denean Konstituzio-auzitegiaren 102/1995 epaiaren 8. oinarri juridikoan ezarritako doktrinaren arabera, edo
b) Estatuaren koordinazio-ahalen ondorio denean, edo herri-administrazioen arteko lankidetza-printzipioarena.
1. Autonomia-erkidegoaren barruko parkeei buruz, honako ondorio hauek ondorioztatzen dira doktrina horretatik:
Elkarrekiko kudeaketa-sistemak ez du oinarrizko izaerarik, ez baita jarduketa zehatzen eta aldian aldikoen kontua, eta ez baitu salbuespenezko izaerarik ere; aitzitik, kudeaketa-sistema horrek esku-hartze erabateko eta horizontala dakar, kudeaketa-eginkizun oso-osoari eragiten diona, eta Konstituzioak ez dio Estatuari gisa horretako esku-hartzeetarako gaitasunik ematen.
Elkarrekiko kudeaketa-sistema ez dator bat, Konstituzioaren ikuspegitik, estatuak parke horiek direla-eta dituen koordinazio-ahalmenekin. Koordinazio-ahalaren bitartez Estatuak ezin ditu bereganatu bereak ez diren kudeaketa-eskumenak.
Auzitan jarritako legeak ezarritako parke-kudeaketaren eredua ez dator bat, Konstituzioaren ikuspuntutik, lankidetza-printzipioaren eskakizunekin, zeren eta ez baita betetzen borondatezkoa izan behar duelako eskakizuna. Izan ere, arauak elkarrekiko kudeaketa ezarri egiten du, eta, era horretan, autonomia-erkidegoak behartuta daude kudeaketa-eskumenak Estatuarekin batera erabiltzera, eta, ondorioz, Estatuak eskumenik ez duen eremu batean esku-hartzen du.
Lankidetza-printzipioak eskatzen du alderdiak beren borondatez aritzea, eta, hortaz, lankidetza ezin da ezarri arau bidez. 
Ondorio gisa: Kudeaketarako Bitariko Batzordea dela-eta ezartzen duen arauketak urratu egiten ditu autonomia-erkidegoek parke nazionalei buruz dituzten eskumenak.
Patronatua: Ezinbestekoa da patronatu bat izatea, eta Estatuaren eta autonomia-erkidegoen ordezkariek kide izan behar dute patronatu horretan, bai eta parkean interesa duten beste elkarte eta erakunde batzuen ordezkariek ere. Hala ere, patronatuari ez zaio erabakitzeko ahalmenik esleitu, aholku-eginkizuna baita berea, eta, hori dela eta, berari esleitutako zeregin horiek ez dute autonomia-erkidegoen eskumenik urratzen, eta, beraz, ez dira Konstituzioaren aurkakoak.
Patronatuan, Estatuak eta autonomia-erkidegoek ordezkari kopuru berdina izan behar dutelako lege-arauak ere ez ditu urratzen autonomia-erkidegoen eskumenak. Beharrizan batek eskatzen du ordezkarien kopuruak berdina izan behar hori, hain zuzen ere aholku-organo horietan Estatuaren administrazioak pisuzko ordezkaritza izan dezala ziurtatzeko beharrizanak. Estatuak ordezkari kopuru berdina izanik, behar bezalako indarrez helarazi ahal izango dizkie bere irizpideak autonomia-erkidegoei, oinarrizko araudia benetan eta berdin aplika dadila xede duten irizpideak, alegia; eta autonomia-erkidegoen kudeaketan esku hartu gabe eta bere eskumenekoak ez diren aplikazio-neurriak bereganatu gabe helaraziko ditu, gainera.
Alabaina, Konstituzioaren aurkakotzat jo ditu Konstituzio-auzitegiak patronatuen barruko antolaketa arautzen zuten arauak, autonomia-erkidegoen eskumenak urratzen zituztela-eta. Antolaketaren eskumena eskumen materialarekin batera joan ohi da, eta, hortaz, materiaren gaineko eskumena duenari dagokio hura ere.
Doktrina horren arabera, beraz, Konstituzioaren aurkakotzat jotzen du patronatuari "arloko planak" onartzeko ahala esleitzea, bai eta “eragin sozio-ekonomikoaren eremuan gauzatu beharreko jarduketa-proiektuetan lehentasun-irizpideak ezartzeko ahala" esleitzea ere, hain zuzen ere patronatuak ez duelako erabaki-ahalmenik. 
Gobernuak ez du eskumenik parke nazionalak kudeatzeko, edo kudeaketa horretan parte hartzeko ardura zuzena duten administrazio-organoei buruzko arauak erregelamendu bidez garatzeko.
Zuzendari-zaindariak: Konstituzioaren aurkakotzat jotzen ditu organo hori arautzen duten arauak, parke nazionalen kudeaketarekin zerikusi zuzen-zuzena duen organo bat arautzea izango litzatekeela ulertzen baitu. 
2. Autonomia-erkidego baten lurralde bakarraz gaindikoa izateak ez dio Estatuari inolako eskumenik ematen inguru naturalen arloan (KAren 329/1993 epaia eta 102/1995 epaia, 19. oinarri juridikoa).
Lurralde bakarraz gaindikoa izateak bidea eman dezake Estatuari betearazpen-eginkizunak esleitzeko, baldin eta parke nazionalean egikaritu beharreko jarduera publikoa zatitu ezin bada; baina, orduan ere, honako hauek beharko dira: a) lankidetza- eta koordinazio-neurririk ezin hartu izatea, berdintasun-maila handia behar delako, titular bakar baten esku utzita baizik ziurtatu ezin den berdintasun-maila, alegia, eta titular horrek nahitaez Estatuak izan behar izatea; b) edo autonomia-erkidegoek izan ditzaketen interes elkarren kontrakoak bateratzeko gaitasuna duen erakunde batera jo behar izatea.
Kudeaketa zentralizatua zilegi izatekotan, kasu zehatz eta salbuespenezkoetan izan beharko du: autonomia-erkidegoek nork bere aldetik esku hartuta neurriak halabeharrez zatikatzen direnean, eta, ondorioz, oinarrizko araudia urratzea eragiten denean, hain zuzen.
Estatuak, bereak dituen koordinazio-ahalmenak erabiliz, kudeaketa-tresnak prestatu besterik ez zuen egin behar; hots, autonomia-erkidegoek nork bere lurraldean parkeak kudeatu ahal izateko modua emango zuten tresnak ezarri, haien jarduerak erarik egokienean bateratzeko modua emango zutenak, hain zuzen. Tresna horien irismena edo indarra zehaztea ez dagokio Konstituzio-auzitegi honi. 
Horrela bada, Konstituzioaren aurkakotzat jotzen du koordinazio-ahalaren erabilera gainditu eta parkearen ohiko kudeaketa Estatuaren esku uzten duen oro (baita elkarrekiko kudeaketa bada ere).
Patronatua: Estatuak eta autonomia-erkidegoek ordezkari-kopuru berdina eduki beharra, Konstituzioaren araberakoa dela jotzen du Konstituzio-auzitegiak, baldin eta patronatuari esleitutako eginkizunak erabakiak hartu aurreko eztabaidarako eta aholku emateko baino ez badira. «…Estatuak parke nazionalen kudeaketan lankidetzan aritzeko duen interesa bera nahikoa arrazoi da ordezkari kopuruaren berdintasun horretarako, parkeak hartzen dituen lurraldeetako autonomia-erkidego guztien ordezkaritza-organo horretan estatuak eduki behar duen ordezkari-kopuru berdin horretarako, alegia; izan ere, horrela, Estatuak behar bezalako indarrez helarazi ahal dizkie bere irizpideak autonomia-erkidegoei, oinarrizko araudia benetan eta berdin aplika dadila xede duten irizpideak, alegia, eta autonomia-erkidegoen kudeaketan esku hartu gabe eta bere eskumenekoak ez diren aplikazio-neurriak bereganatu gabe helaraziko ditu, gainera.»
Zuzendari-zaindariak: Konstituzio-auzitegiak oinarrizkotzat jotzen du zuzendari-zaindariak patronatuetako kide izango direla agintzen duen araua. Aldiz, zuzendari-zaindariak Estatuak izenda ditzala ezartzea Konstituzioaren kontrakotzat jotzen du. Estatuak ez du eskumenik parke nazionalaren kudeaketan eta administrazioan zeregin nabarmena duen organo bateko titularra izendatzeko, hori betearazpen-eginkizunaren arloan esku-hartzea izango bailitzateke, eta arlo hori autonomia-erkidegoen eskumenekoa baita. Autonomia-erkidegoaren lurraldeaz gainekoa izateak ere ez dio Estatuari eskumen gehigarririk ematen, honako hau ez bada: dagokion izendapena egin ahal izatearren, zeresana duten autonomia-erkidegoekin koordinazioa eta lankidetza gauzatzeko tresnak sustatzea.
Horrela bada, autonomia-erkidegoez gaineko parkeak kudeatzeko bitariko erakundeak sortze aldera lankidetza-itunak sinatzeko betebeharra ezartzea Konstituzioaren aurkakotzat jotzen du, hau da, Konstituzioaren aurkakoa da parkeak administratu eta zaintzeko partzuergoak sortzeko betebeharra ezartzea. «…borondatezkoa izan behar duelako ideia, aginduak bere baitan daramana, ezinbesteko ideia da lankidetzaren printzipiorako; printzipio hori, halaber, autonomia-estatuaren funtsezko zutabe gisa dago ezarria, beti ere konstituzioak eta estatutuek ezarritako eskumen-banaketaren ordena errespetatuz gauzatzen bada, ordena hori aldatu gabe, alegia» (17. oinarri juridikoa) (Konstituzio-auzitegiaren 13/1992 epaia, 7. eta 10. oinarri juridikoak).
3. Parke nazionalek hartzen duten inguru fisikoaren plangintza egiteko tresnak: 
a) Parke nazionalen sarearen gidaplana: 
Tresna hau berria da, 41/1997 Legeak sartua. Estatuan diren parke nazional guztien plangintzarako tresna nagusia da.
Parke Nazionalen Sarearen Gidaplanak oinarrizko izaera du, “zaintzeko eginkizuna, eginkizun baitezpadakoa” baitu. Plan horren xedapenak gida-lerroak dira, eta baliabide naturalen antolaketarako planak, autonomia-erkidegoenak, gida-lerro horiei egokitu behar zaizkie.
b) Erabilera eta Kudeaketako Plan Zuzendaria: Parkeen Erabilera eta Kudeaketako Plan Zuzendariak onartzea, hala autonomia-erkidegoen barrukoak nola autonomia-erkidegoen lurraldeaz gainekoak, autonomia-erkidegoen eskumenekoa da, nork bere lurraldean duen parke-zatiari dagokionez. Hala ere, beste autonomia-erkidegoekin koordinazioa egin beharko da, eta Estatuak koordinazio- eta lankidetza-prozedurak atondu beharko ditu horretarako.
4. Parke nazionalen kudeaketa arrunt eta ohikoa finantzatzea: Nolanahi den ere, ezin da ezarri autonomia-erkidego baten lurraldeaz gaineko parkeen elkarrekiko finantzaketak oinarrizko izaera edukitzea. Orobat, elkarrekiko finantzaketa hori hitzartzeko epe bat ezartzeak ere ez du oinarrizko izaerarik.

